
        
            
                
            
        

    
	ПРЭЭМ ЧАНД

	ШУНАЛТЫН АЙЛТ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	ШУНАЛТЫН АЙЛТ

	НЭГ

	Залуугийн нэр Кээшив, эмэгтэйн нэр Брээмаа. Хоёулаа нэг институтийн нэг ангийн оюутан. Кээшив шинэ бодлын залуу бөгөөд удам угсааны хуучин ёс заншлыг шүүмжилдэг. Брээмаа хуучны үйлдэлд сүжигтэй бөгөөд урьдаас уламжилж ирсэн язгуур овгийн ялгавар, ёс зарчмын хашлагыг итгэж дагана. Гэсэн ч энэ хоёрын сүрхий дотно сэтгэлтэй болсон нь сургууль даяар тарж гүйцжээ.

	Кээшив ариун санваартны удамтай авч худалдаачны охин Брээмаатай амьдралаа зохиож жарган сууя гэж мөрөөдөх бөгөөд энэ асуудалд эцэг эх хамаарах юмгүй, удам угсаагаар ялгаварлана гэдэг угаас балай хэрэг гэж үзнэ. Үнэн юм гэдэг чинь үнэнч халуун дурлал гэж тэр сурталдана.

	Харин Брээмаагийн хувьд бол эцэг эхийн уг сургаал, удам гарлын зохицлыг эсэргүүцэх нь боломжгүй хэрэг мэт санагдана.

	Үдшийн цаг, Виктор цэцэрлэгийн сэлүүхэн нэг чөлөөнд тэр хоёр урд урдаасаа харан зүлгэн дээр суусан байв. Зугаацаар ирэгсэд уван цуван явсаар байлаа. Гэвч тэр хоёр өдий болтол суусаар л эхэлсэн тэр яриа нь эцсээ мэдэхгүй үргэлжилнэ.

	Кээшив уцаарлан өгүүлрүүн:

	— Тэгэхээр энэ чинь ер нь чи намайг тоохгүй байна гэсэн үг үү?

	Брээмаа түүний сэтгэлийг засахыг хичээж

	— Чи даанч намайг ойлгохгүй юм даа, Кээшив минь. Би энэ явдлаа аав ээждээ яаж хэлэхээ ердөө мэдэхгүй байна. Тэд чинь хуучныг ягштал баримталдаг улс. Надаас ийм үг сонсоод тэдний сэтгэлд ямар аймшигтай юм санагдахыг чи төсөөлж байна уу?

	Кээшив эрсхэн дуугаар асууруун:

	— Тэгвэл чи ч гэсэн өөрөө тэр хуучин ёсныхоо боол юм шив дээ?

	Брээмаа усгал зөөлөн том хар нүдээ эргэлдүүлэн байж өгүүлрүүн:

	— Үгүй, би түүний боол биш. Гэхдээ эцэг эхийнхээ санаа бодлыг хамгаас урд хүндэтгэх хэрэгтэй шүү дээ.

	— Чи өөрөө юу ч биш гэж үү?

	— Тэгж л ойлгохоос доо.

	— Би энэ хуучин ёсыг чинь тэнэгүүдийн л ажил юм гэж бодож явдаг. Тэгтэл харин чам мэтийн боловсролтой хүмүүс ч бас биширдэг байх нь ээ. За тэгээд чи бодоорой л доо. Миний хувьд гэвэл би чамтай нийлэхийн төлөө амиа өгсөн ч бэлхэн байна.

	Миний хувьд ямар эрх чадал байх вэ. Өөрийн цус махаараа намайг буй болгож, хайр ивээлээрээ асран бойжуулсан аав ээжийн хүсэл бодлын эсрэг ямар ч ажил хийх эрх надад яаж байх билээ гэж Брээмаа дотроо бодов.

	Тэрээр доройхон дуугаар өгүүлрүүн:

	— Кээшив минь, хайр гэдэг чинь зөвхөн л эр эмийн харьцаанд байхаас биш, энгийн сайн найзуудын хооронд байж болохгүй юу! Би бол хайр гэдэг чинь аль ч хэлбэр дээр байж болох сэтгэлийн нэг илэрхийлэл гэж үзэж байна гэсэнд Кээшив хатуу сэтгэлээр өгүүлрүүн:

	— Чи энэ гүн ухаанаараа намайг бүү эргүүтүүлээч дээ, Брээмаа минь. Харин хэлчихэд, хэрэв чи миний горьдлогыг таслах юм бол намайг энэ ертөнц дээр амьд харна гэж байхгүй гэдгийг л сайн ойлгоорой. Би бодит үнэнээр л явахыг боддог хүн. Хий төсөөллийн ертөнцөд үзэгдэхийн баяр босгохыг үл тэвчинэ гэж хэлээд тэрээр Брээмаагийн гараас барьж аван өөр лүүгээ татав.

	Брээмаа гараа татан авч өгүүлрүүн:

	— Юу хийх вэ, Кээшив минь. Би өөрийн эрхгүй хүн гэдгээ чамд хэлсэн шүү дээ. Миний эрх мэдэл хүрэхгүй юмыг чи надаас битгий хүсээч дээ.

	Брээмаагийн хэлсэн сайн муу үгийг Кээшив юманд үл тооно. Жаахан дэмий сууж байгаад босож гутруу дуугаар

	— За яах вэ чи шийдвэрлээрэй дээ гэж хэлээд алгуурхан хөлөө зөөсөөр явж одлоо. Гэвч Брээмаа өчнөөн орой болтол тэндээ сууж уйлав.

	 

	ХОЁР

	Брээмаа хоолоо идчихээд эхийн хамт өрөөндөө орж хэвтсэн боловч нойр эс хүрэв. Кээшивийн хэлсэн үг түүний сэтгэлд долгионт усанд буусан сүүдэр лугаа адил тодрон босно. Агшин бүрд тэрхүү дүр өөрчлөгдөн үл тогтоно. Эхдээ энэ явдлаа ярья гэвч ичих өвчин амыг нь таглана. Хэрэв би Кээшивтэй суухгүй юм бол ертөнцөд намайг гэх хүн өөр хэн байх вэ. Гэхдээ миний эрх чадал юу билээ гэж янз бүрийн юм бодсоор хэвттэл хамгийн эцэст Кээшивээс өөр хэнтэй ч болов яасан ч нийлэхгүй гэдгийг бат шийдэв.

	Эх нь асууруун:

	— Нойр чинь яагаад хулжчихаа вэ. Би чамайг жаахан жуухан гэрийн ажил хийж бай гэдэг шүү дээ. Өдөржин л толгой өөд татахгүй ном шагайчих юм. Ядралгүй яах вэ. Тэгээд одоо өнөө маргаашгүй харь хадамд очих болчихлоо. Ямар ч орон таараа билээ, яаж мэдэх вэ? Жаахан ч гэсэн ажил мэдэхгүй бол амьдрахад хэцүү болно доо.

	Брээмаа томоогүй дуугаар

	— Харь газар очдог нь юу билээ гэхэд эх нь инээмсэглэн өгүүлрүүн,

	— Харь хадамд очно гэдэг чинь бүсгүй хүний заяа шүү дээ, охин минь. Эх эцгийнхээ өвөрт өсөж торниод том болохтойгоо зэрэг өөр хүнийх болдог ёстой. Аз болж сайн амьтан заяавал ч жаргах л бий. Үгүй бол ч зүдрэх л байх даа. Эд бүхэн чинь цөм л зөвхөн хувь учрын эрх. Өөрийн язгуур удмын дотор нэг ч олигтой гэр орон алга байдаг. Яадаг юм бэ хөөрхий. Энэ язгуур хүрээний ялгавар хэзээ нэг цагт арилна даа. Зарим хүн ч хэрэгсэхгүй байх юм.

	— Тийм ээ, заримдаа ч удам угсааны хүрээнээсээ гарчих явдал зөндөө байх юм гэж Брээмаа айн хэлэв.

	Хэлэх гэсэн юмаа хэлж амжсан авч эхээ уурлах вий гэхээс зүрх нь түг түг цохилно.

	Эх нь

	— Хиндчүүдийн дунд бас ийм юм гарч байна уу гэж гайхсан маягаар асуусан атлаа өөрөө өөртөө хариу болгон өгүүлрүүн: — Нэг хоёр газар ийм юм болоход юу базаах вэ дээ.

	Брээмаа эхдээ санаснаа сэжиг авхуулчхаж мэднэ гэж бодоод цааш юу ч дуугарсангүй.

	Ирээдүйгээ бодоход нэг л хачин санагдаж, амаа нээсэн аймшигт араатан ч дүрслэгдэх шиг хэдийд унтсанаа ч сайн мэдсэнгүй.

	 

	ГУРАВ

	Өглөө сэрэхэд сэтгэлд нь ер бишийн их зориг шийдвэр төрсөн байлаа. Ямар нэг үл үзэгдэх хүчтэнд, хөтлөгдөн чухлаас чухал асуудлыг гэнэт шийдэх явдал хүнд хааяа гардаг билээ. Ийм байдал Брээмаад мөн тохиолддог. Өчигдөрхөн болтол тэр бүсгүй эцэг эхийн шийдвэрийг харна гэж бодож байлаа. Шийдвэрлэх цаг тулгараад ирэхэд өмнөө тулсан үүлийг яран гарах зоригт салхи түүний сэтгэлд босож улмаар хүч аван үлээж тэрхүү үүлэн саадыг хийсгээд цаад талд нь нисэн хүрч байгаа мэт ажээ.

	«Тийм ээ, эх эцэг маань биеийг минь төрүүлснээс биш санааг минь төрүүлээгүй.

	Тэгэхээр миний сэтгэл санаа тэднээс чөлөөт байх ёстой. Би санаснаа хийхэд буруудах юм юу байна. Өөрийн амьдралаа хоосон сүжгийн өмнө золиосолж байх ямар хэрэг байна. Хайр дурлалгүй хийсэн хурим бол нэг ёсондоо хүний худалдаа биш үү? Хайр дурлалгүйгээр харь хүнд биеэ өгөх гэдэг чинь юу гэсэн үг вэ? Барааг нь ч хараагүй хүнтэй хурим найр хийнэ гэдэг чинь тэсэж болох асуудал уу?» гэж Брээмаа бодлоо.

	Ундаа уугаад жаахан юм уншихаар завдан суутал эцэг нь өрөөндөө дуудаж өгүүлрүүн:

	— Би өчигдөр танай захиралтай уулзлаа. Миний охиныг их магтаж байна билээ гэсэнд Брээмаа

	— Та дандаа л ингэж байдаг шүү дээ.

	— Яах вэ дээ гэж хэлэнгүүтээ эцэг нь ширээнийхээ нүднээс хилэн жаазанд суулгасан нэг зураг гаргаж үзүүлээд асууруун:

	— Энэ хүү Энэтхэгийн иргэний албаны шалгалтыг тэргүүн зэргээр давсан байна. Чи бараг нэрийг нь мэдэх байлгүй?

	Эцгийн юу гэх гэж байгааг Брээмаа сайн ойлгосонгүй. Гэсэн ч түүний санаа сум шиг чигээрээ очиж оночтой газар туслаа. Тэр зураг руу харсан ч үгүй өгүүлрүүн:

	— Үгүй, би түүний нэрийг сонсоо ч үгүй.

	Эцэг нь гайхсан дүр үзүүлэн

	— Юу уу? Нэрийг нь ч дуулаагүй гэж үү? Өнөөдрийн сонинд зураг нь намтартайгаа гарсан байна шүү дээ.

	Брээмаа үл тоосон дуугаар хариу өгүүлрүүн

	— Гараа л биз. Би тэр шалгалтыг чинь тийм их сүрхий юманд боддоггүй шүү. Харин энэ шалгалтад суудаг хүмүүсийг чинь би улнаасаа зулайгаа хүртэл амиа хичээгч нар гэж боддог юм. Эцсийн бүлэгт тэдний хийдэг юм нь хөөрхий ядуу хүмүүсийг хүчирхийлэн захирч хөрөнгө хогшлыг нь хураах явдал шүү дээ. Энэ бол амьдралын дээд зорилго биш ээ.

	Түүний үг хорсол, жигшлээр дүүрэн байлаа. Эцэг нь Брээмааг тэр залуугийн тухай сонсоод магнай хагартлаа баярлана гэж бодож байжээ. Гэтэл эрс өөр хариу авав. Ширүүн дуугаар

	— Чи чинь ч бүр эд хөрөнгө, эрх дарх ямар ч хэрэггүй юм шиг ярьж байх шив дээ гэхэд Брээмаа зөрүүд дуугаар өгүүлрүүн:

	— Тийм ээ, би түүний чинь үнэ цэнг ойлгодоггүй юм. Өөрийгөө гэж аминчирхдаггүй хүнийг л би хардаг. Эрх тушаал хүчлэн тулгасан ч хүлээж авахгүй тийм залууг л би мэддэг.

	Эцэг нь тохуу хийсэн дуугаар өгүүлрүүн:

	— Өнөөдөр би шинэ юм дууллаа. Ажил эрээд л энд тэндгүй хэрэн хэсэгч хүн л зөндөө үзсэн. Тэр аминчирхдаггүй хүний чинь нэг үзэх юм сан. Тэр чинь харин шүтмээр хүн байна.

	Өөр үед бол ч Брээмаа энэ үгийг сонсоод лав ичих байсан биз ээ. Гэвч өнөөдөр тэрээр урагшлахаас биш ухрах аргагүй гүн нүхний ирмэг дээр зогсож байгаа байлдагч шиг зоригтой тулалдав. Тэрээр уураа тэвчээрээрээ даран авч нүд нь хилэнгээр бадарч өрөөндөө гүйж ороод Кээшивийн зургуудаас хамгийн муухай гэснийг шилж авчран эцгийнхээ өмнө тавив. Эцэг нь тэр зургийг үл тоох нүдээр харах гэсэн авч анхныхаа харалтаар түүнд татагдав. Өндөр гоолиг нуруу, туранхай боловч эрүүл чийрэг бие нь тэвчээр хатуужилтайг нь илтгэнэ. Хүн бүхэнд итгэл төрүүлсэн ухаалаг бодолтой царай нь сэтгэлд аятай.

	Зургийг харж харж эцэг нь:

	— Энэ хэний зураг вэ? гэж асуухад Брээмаа хулгасхийн толгой гудайн өгүүлрүүн:

	— Манай ангид сурдаг юм.

	— Манай язгуур угсааны дотор юм уу?

	Брээмаагийн царай зүс зэвхийрээд явчихлаа. Энэ асуултын хариулт түүний хувь заяаг шийдвэрлэх байлаа. Шал хэрэггүй энэ зургийг авчирлаа гэж дотроо гэмшив. Түүнд ундарч байсан өнөө зориг нь энэ асуултад нам дарагдав. Брээмаа дорой дуугаар,

	— Үгүй, санваартны удам гэж хэлэнгүүтээ эцгийн өрөөнөөс гүйн гарав.

	Гадаа хана түшин уйлан зогсов. Түүний эцэг Лаалаа анхандаа уур нь жигтэйхэн их хүрч Брээмааг дуудаж авчраад энэ яасан ч болохгүй хэрэг гэдгийг шууд хэлье гэж бодоод хаалга руугаа давхиж хүрлээ. Гэвч Брээмааг уйлан байгааг хараад номхров. Брээмаагийн сэтгэлд энэ залуугийн тухайд юу байгаа нь илэрхий боллоо. Лаалаа бол, эмэгтэй хүн боловсролтой байхыг дэмждэг бөгөөд мөн ч язгуур удмын зохицлыг ч хамгаалдаг билээ. Тэр бол нэгэнтээгүүр өөрийн язгуур угсааныхан дотроосоо сайн хүргэн олохын тулд юу байдгаа тэмтэрч нөгөөтээгүүр их сайхан удам угсаатай, их эрдэмтэй чадалтай хүний талаар уйгагүй бодно.

	Тэр хатуу дуугаар өгүүлрүүн:

	— Өнөөдрөөс эхлэн институт рүү бүү яв. Хэрэв эрдэм боловсрол гэдэг чинь язгуур угсааны ёс зарчмыг эвддэг юм бол тэр чинь эрдэм боловсрол биш.

	Брээмаа айсан дуугаар:

	— Шалгалт болох гэж байгаа шүү дээ гэхэд Лаалаа шууд

	— Болж л байг гэж хашхираад өрөөндөө орж бодолд живэн суув.

	 

	ДӨРӨВ

	Зургаан сар өнгөрлөө.

	Лаалаа нэг өдөр гэртээ ирж эхнэрээ зайдуухан шиг дуудаж аваачаад өгүүлрүүн:

	— Тэр Кээшив гэдэг чинь үнэхээр үзэсгэлэн төгөлдөр ухаантай залуу гэдэг нь мэдэгдэж байна. Брээмаа энэ уйтгар гунигаасаа болж амиа ч хорлож мэдэх нь байна шүү. Чи ч хэлж ядлаа. Би ч ярьж ядлаа. Өөр, хүн ч ятгаж ядлаа. Ямар ч тус өгсөнгүй. Одоо тэгээд ер нь яах хэрэгтэй болж байна вэ?

	Эхнэр нь зовуурьт сэтгэлээр өгүүлрүүн:

	— Суулгалаа гэхэд хаана багтах улс вэ? Удмыг минь бузарласан ийм муухай амьтан хаанаас савд минь ирж төрөв өө?

	Лаалаа хөмсөг зангидан өгүүлрүүн:

	— Ийм үгийг мянга түм дахин сонслоо. Харин энэ удмын зохицлыг зохицуулах арга байна уу? Яая гэхэв дээ. Хүн байтугай бор шувуухай хүртэл нисэн ирж чиний хашаанд ивээл гуйдаггүй сэн биш үү. Би энэ асуудлыг тал талаас нь бодож үзэхэд энэ шашин төрийн эсрэг явдлыг зөвшөөрөх л хэрэгтэй болоод байна. Удам язгуур гэж байж ганц охиноо алалтай нь биш. Хорвоо юу л гэвэл гэхээс биш дээ. Энэ бүхий л хашилт арилах цаг ч ирж байна. Өнөөдөр ч гэсэн язгуур удмыг эвдсэн хурим хэдэн зууг тоолж болох байна. Хэрэв хуримын гол зорилго эр эмийн жаргалын төлөө л байх ёстой юм бол үүнд хайр дурлалыг ярихгүй байж яасан ч болохгүй.

	Эмгэн бүр аргаа барсан царайгаар өгүүлрүүн:

	— Чи л ингэж бодож байгаа юм бол надаас асуух юун. Харин би тэр хуримд чинь л ойртохгүй. Энэ хүүхний царайг ч харахгүй. Хэдэн сайхан хүүгээ алдсаны адил л бас алдчихлаа л гэж бодож явна биз.

	— Үгүй чи тэгээд ер юу гээд байгаа юм бэ?

	— Үгүй, нөгөө залуутай суулгачхаж болдоггүй яасан юм бэ? Муу юм юу байна. Хоёр жил болоод л иргэний албаны сургуулиа төгсөөд ирнэ биз. Кээшивт ер юу байна. Сайн л бол нэг газар нэг байцаагч, зааварлагч болно биз.

	— Хэрэв Брээмаа амиа хорлочихвол яах билээ?

	— Хорловол хорлож л байг. Чи юунд тэгж өөгшүүлж суудаг хүн бэ. Ер нь тэгээд биднийг хүн гэж тоохгүй байхад бид түүний төлөө нэрээ бузарлах явдал нь юу билээ. Амиа хорлоно гэдэг чинь тоглоом биш, худал сүрдүүлж байгаа юм. Морин дүрт сэтгэлийн хазаарыг мулталбал тэр чинь зоондоо ч гар хүргэхгүй гэдгийг бодох хэрэгтэй. Тэр өөрөө л ингэж үхэхээ мэдэхгүй зүтгээд байгаа юм бол хэн түүнд юу хэлэх вэ? Тэр Кээшивтэйгээ л насаа барах юм байгаа байлгүй. Өнөөдөр хайртай дуртай гээд л сүйд болж байна. Маргааш юу болох бол доо. Өөрийгөө л усны хөөсөн дээр хөвүүлж байгаа хүн.

	Лаалаа асуулт дүүрэн нүдээр эхнэрээ харж өгүүлрүүн:

	— Тэгээд тэр чинь маргааш явж очоод Кээшивтэйгээ хуримаа хийгээд сууж орхивол чи яах хүн бэ? Чамд хэчнээн, ямар нэр үлдэх юм бэ? Тэр чинь биднийг ингээд эргэлзээд байгаа болохоор л тэгсхийгээд байгаа хүн. Хэрэв бодсондоо хормой шуух юм бол бид яаж ч чадахгүй.

	Асуудал ийм хүнд байдалд тулж ирнэ гэдэг хөгшний санаанд хэзээ ч ороогүй ажээ. Тэгтэл бөмбөг болон толгой дээр тэсэрлээ. Бөмбөгний тэсрэлтэд гавлаа хага цохиулсан хүн шиг тэр нэг хэсэг нам суув. Тэгээд уртаар санаа алдан өгүүлрүүн:

	— Чамд ч их хачин юм бодогдож байгаа юм байна. Би ч удамт айлын охин. Өөрийн дураар хүнтэй нийлнэ гэж бодох нь байтугай дуулаагүй юм байна.

	— Чи дуулаагүй байж л дээ. Би дуулах нь байтугай нүдээрээ үзсэн. Ийм юм зөндөө болж байна.

	— Түүнийгээ үзүүлж байж л намайг мухардуулаарай.

	— Би болох байх гэж хэлээгүй байна шүү. Болчихсон юмыг чинь.

	— За тэгвэл ийм л болчихсон юм бол бид ажлыг нь бэлтгэж өгөх хэрэгтэй шүү дээ. Өр зурахад хутга хурц байх хэрэгтэй. Маргааш тэр Кээшивээ дууд, юу ярихыг нь дуулъя.

	 

	ТАВ

	Кээшивийн эцэг засгийн тэтгэвэрт байдаг, зан аашаар хариг уцаар, харамч хатуу хүн билээ. Шашин ёсны мананд сэтгэл зүрхээ уяруулан суудаг, санах төсөөлөхөөр маруухан аж. Тэгсэн мөртөө хүний санааг үл сонсоно. Эдүгээ болтол балчир ахуй, бага залуугийн үеийн ертөнцдөө амьдарсаар байгаа хүн. Шинэ үеийн дэвшилт долгиог галба юүлэх муу ёр гэж үзэх бөгөөд ядаж өөрийнхөө орон гэрийг ч сарвайх гар, жийх хөлийнхөө хүчээр энэ долгионоос аврах хүсэлтэй. Ийм учраас Брээмаагийн эцэг тэднийд очиж Кээшив, Брээмаа хоёрыг суулгах тухайн асуудлыг босгон тавихад Бандид гуай уурлахдаа сууж ядсан билээ. Бандид нүдээ бүлцийлгэн байж өгүүлрүүн:

	— Та архи уучхаагүй биз? Ямар ч байлаа гэсэн энэ мэтийн холбоо, хурим биш гэдгийг та мэдэхгүй гэж үү? Таныг бас шинэ цагийн салхи цохичихсон юм биш биз?

	Хөөрхий Лаалаа дөлгөөн дуугаар өгүүлрүүн:

	— Би ч гэсэн ийм холбоонд дургүй хүн. Энэ тухайд та бид хоёрын бодол нийлж байна. Гэвч би арга буюу тань дээр хүрч ирэх асуудал гарчхаад ийм боллоо. Одоогийн энэ эр эм залуус чинь хэчнээн дураараа болсныг та мэдэж байгаа байлгүй. Бид мэтийн хөгшид одоо өөрсдийн ёсоо хамгаалахад хэцүү болжээ. Энэ хүүхдүүд гутаг олсноосоо болоод амь насаараа тоглочих вий гэж айх юм.

	Хөгшин Бандид газар дэвслэн хашхирч:

	— Та юу ярьж байна. Ичихгүй байна уу? Бид санваартан, санваартандаа бүр удамтай санваартан. Санваартан хэчнээн ч муу гэсэн худалдаачин чалчигчийн охинтой хуримлаж суудаг тийм эх захаа алдсан улс биш. Удамт санваартны дунд охин сүвтэй юм үгүй болсон цагт л яригдах асуудал. Та надтай ийм асуудал ярих гэж яаж зүрхлэв ээ?

	Лаалаа дөлгөөнших тусам Бандид улам догшров. Эцэст нь Лаалаа дайрал доромжлолыг тэсэж чадахаа байгаад хувь заяандаа гомдон буцлаа.

	Кээшив институтээсээ ирлээ. Бандид тэр дор нь дуудаж хэрцгий хатуугаар асууруун:

	— Би чамайг нэг худалдаачны хүүхэнтэй гэрлэчихсэн гэж дууллаа. Үнэн үү хө, хэл?

	Кээшив мэдээгүй царай гарган

	— Танд хэн хэлэв? гэхэд

	— Хэн хэлэв гэнэ ээ. Би энэ үнэн үү, худал уу? гэж асууж байна. Чи миний угсаа удмыг баллах гэж байгаа чинь үнэн бол чиний төлөө энэ гэрт өчүүхэн ч зай байхгүй. Чамд миний хөрөнгөнөөс ганц зоос ч олдохгүй. Хурааж хуримтлуулсан юмаа хэнд ч өгсөн миний эрх. Чи ийм бузар явдал хийсэн бол миний гэрт шагайх ч эрх байхгүй гэж эцэг нь шатаж гарав.

	Кээшив эцгийн зан араншныг сайн мэднэ. Брээмаатай сэтгэлтэй болсон нь үнэн. Тэр Брээмаатай нууцаар хуримлах санаатай байж. Эцэг яасан ч зөвшөөрөхгүй гэдгийг мэдэж байв. Эх нь түүнд амиа тавьдаг байсан тул эх нь түүнийг өмгөөлөөд гарах байх гаж тэрээр итгэдэг байлаа. Гэвч аймхай хүн бууны ам харахаараа зүрх алдан гэдрэг ухардаг биш үү. Энэ байдал Кээшивт ирлээ. Тэр ерийн залуусын адилаар онолын том том үг хэлдэг, түүгээрээ бол түүнээс илүү баатар хүнгүй билээ. Гэвч түүнд тулгаран ирсэн зовлонг туулан гарах чадал даанч байсангүй «Би хэрэв эцгээсээ зөрж өөрийнхөө дураар хийвэл орох орон, өвлөх хөрөнгө, амьдрах газаргүй болж балрахад хүрнэ» гэж бодож эхлэв.

	Тэрээр намуу дуугаар хариу өгүүлрүүн:

	— Танд тэр хүн чинь шал худал юм ярьж дээ.

	Бандид догшин харцаар жадлан байж асууруун:

	— Тэгвэл бүр худал юм биз дээ?

	— Тийм ээ, шал худал.

	— Тэгвэл чи өнөөдөр, одоо тэр худалдаачинд, хэрэв энэ мэт яриа дахин гаргавал аав чиний насан туршийн заналт дайсан болно гэдгийг сануулж бич. Мэдэв үү. Гүйцээ, яв.

	Кээшив өөр юу ч хэлж эс чадлаа. Тэндээс гарч явахад эцгээс айсандаа хөл нь мэдээгүй болчихсон юм шиг байв.

	 

	ЗУРГАА

	Дараа өдөр нь Брээмаа Кээшивийн нэр дээр ийн захидал бичив.

	 

	«Хайрт Кээшив минь.

	Танай бишрэм эцэг миний муу эцгийг ямар их муухайгаар дайран доромжилсныг сонсоод надад маш их зовуурьт муухай сэтгэл төрлөө. Тэрээр чамайг ч гэсэн зандарч зүхсэн байлгүй. Ийм байдлын дунд би юуны өмнө чинийхээ чин зоригийг дахин нэг дуулах юм сан гэж хүсэн мөрөөдөж байна. Би чинийхээ хамт ямарваа нэг зовлонг амсахдаа бэлхэн хэвээр байна. Надад чиний эцгийн хөрөнгө зөөр огтхон ч хэрэг байхгүй. Зөвхөн л чиний хайр сэтгэл надад хэрэгтэй. Би түүнд чинь л ханан баясна. Өнөө орой манайд ирээрэй. Аав, ээж хоёр маань чамтай ахин уулзаасай гэж байна. Хэзээ яаж байсан ч үл тасрах тийм бөх бат холбоогоор чи бид хоёр зангидагдан насан туршаа жарган амьдрах тэр сайхан зүүдэндээ би амгалан тайван унтсаар л байна. Энэ зүүдийг маань эвдэн бусниулах ямар ч хүч хорвоод үгүй, тийм биз дээ, хайрт минь!

	Чиний Брээмаа» 

	 

	гэжээ.

	Орой болжээ. Өнөө захианы хариу байдаггүй. Брээмаагийн эх байн байн “Кээшив ирээгүй юу?” гэж асууна.

	Өвгөн Лаалаа ч хаалганаас нүд үл салгана. Шөнө есөн цаг хүртэл хүлээцгээв. Кээшив ч байдаггүй. Захиа ч байдаггүй.

	Брээмаагийн сэтгэлд элдэв бусын юм орж зовуурилан шаналав. Лав өнөөдөр түүнд минь захиа бичих, нааш ирчих боломж олдсонгүй бололтой. Маргааш заавал ирнэ гэж бодохын зуур Кээшивээс ирүүлж байсан янагийн захидлыг бүгдийг нь дахин уншиж сэтгэлээ зугаацуулав. Үг нэг бүрд нь хэчнээн их сэтгэлийн хөдөлгөөн, хэчнээн их хайрын рашаан, хэчнээн хурц хүсэл эрмэлзэл байна вэ? Мөн Кээшивийн үргэлж сануулан ярьдаг байсан «Ертөнцөд ганцхан үнэн юм бол үнэнч дурлал» гэдэг үг үе үе санаанд нь орно. Тэр хэчнээн удаа Брээмаагийн өмнө уйлж дууллаа даа. Ийм баримтууд байхад Брээмаагийн сэтгэлд горь тасрах үндэс байна уу? Гэсэн ч Брээмаагийн сэтгэл шөнөжингөө шорд өлгөгдсөн юм шиг зовж хонов.

	Өглөө Кээшивээс хариу ирлээ. Брээмаа салганасан гараар захиаг авч уншлаа. Захиа гараас нь газар ойчив. Цусан гүйдэл нь таг зогссон мэт болоод явчихлаа. Захианд бичсэн нь:

	 

	«Би маш хүнд байдалд орлоо. Чамд юу гэж бичье дээ. Би энэ асуудлыг маш их тайван сууж байж бодож үзээд одоогийн нөхцөл байдлын дунд эцгийн зарлигийг үл хайхрах нь эцэстээ тусгүй болох юм гэдэг дүгнэлтэд хүрэв. Намайг аймхай гэж битгий бодоорой. Би амиа бодсон шуналтан ч биш, харин миний өмнө ямар их саад байгааг давж гарах тийм чадал надад алга. Урьдах үгсээ бүгдийг нь мартъя. Тэр үед би ийм юм болно гэж даанч бодсонгүй» 

	 

	гэжээ.

	Брээмаа нэг их урт гүн хорсолтой санаа алдаад тэр зурвасыг урж хаяв. Нүднээс нь нулимсны хэлхээ цуврав. Тэр, Кээшивийг ямар янзтай итгэж өөрийн болгож бодлоо. Тэгэхэд тэр нь дэмий болсон тул одоо түүнд ертөнц дээр өчүүхэн чинээ ч горьдох юмгүй боллоо. Сайхан зүүд зүүдэлж байгаад сэрэхэд юу ч үгүй болсон мэт болов.

	Амьдралд итгэж явсан горьдлого тасрахад цаана нь үлдэх юм юу ч байдаггүй. Зүрх сэтгэлийнхээ хамаг хүч чадлыг зарж байж ганц завь төхөөрч авсан маань усанд живчихвэл одоо ахиад юугаараа шинэ завь төхөөрөх вэ? Нэгэнт тэр завь живсэн л бол түүний хамт өөрөө ч живж л таарна даа.

	— Кээшивийн захиа юу? гэж эх нь асуухад газар луу Брээмаа гөлөрсөөр

	— Тийм ээ, бие нь муу гэнэ гэж хариулав. Түүнээс өөр юу ч гэж хэлэх вэ. Кээшивийн энэрэлгүй тэнэгийг тоочин ичиж суултай нь биш.

	Тэр, өдөржингөө гэрийн ажил хийж өнжсөн нь ямар нэг сэтгэл зовсон шинжгүй байв. Орой өөрөө хоолоо хийж бүхнийг хооллуулав. Тэгээд өчнөөн орой болтол гармонь татаж дуулан суув.

	Харин өглөө болоход эцэс болсон цогцос дээр нь өглөөний шар наран гуниглан гийж илчгүй шаргал царайнд нь гашуудлын гэрэл тусгажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Шуналтын айлт

	Эхийн сэтгэл

	Согтуурал

	Жин ван буудай

	 

	Махээшваарий Жакоорий

	Нүдэн золио

	 

	Бхагвадийчарана Вармаа

	Нүглийг нь наманчилна

	 

	Равииндранаат Таагүр

	Зам миний өчиг

	 

	Убиндранаат Аашк

	Шилбэвч

	 

	Вишвамбхаранаат Коушик

	Хүнлэг ёсны төлөөнөө шийтгэл

	 


1968 оны хэвлэл “НҮДЭН ЗОЛИО (Энэтхэг өгүүллэгийн түүвэр)” номын Хэвлэн нийтлэлийн мэдээлэл

	НҮДЭН ЗОЛИО

	(Энэтхэг өгүүллэгийн түүвэр)

	 

	Хинди, англи хэлнээс орчуулсан Ж. Гэндэндармаа

	Редактор Ц. Шүгэр

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРООНЫ ХЭВЛЭЛ

	УЛААНБААТАР—1968 ОН

	 

	Хавтасны зургийг Актив

	Зургийн редактор В. Одгийв

	Техник редактор Д. Норовсамбуу

	Хянагч Ө. Шаравдорж, М. Шинэхүү

	 

	Өрөлтөд 1967 оны 12-р сарын 21-ний өдөр. 

	Хэвлэлтэд 1968 оны 1-р сарын 21-ний өдөр

	 

	Хэвлэсэн тоо 5015 

	 

	Цаасны хэмжээ 84X108 1/32

	Хэв хуудас 3,75 

	хэв нэгж хуудас 6,30 

	Т. х. 5,8

	 

	Зах № 492

	 

	Д. Сүхбаатарын нэрэмжит Улсын Хэвлэлийн комбинат.

	Улаанбаатар, Сүхбаатарын талбай 2.


cover.jpeg
WygAaEsH ALgE





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





